
Yon kaminin ganin goma bile
tongwa

Yal iray ta milekenangwa ibal para muru ta
milekerabinga

1 Yal iray ta milekenangwa ena ibal para muru
ama ta milekerabingire, yalini milungwa mere,
ka minin ganin bile i terabina. Kamin kaya
goma wen kalkan kawn kule ere yongwa, yalini
milemue. Milungwa omilan kanere, yalini u
maribe ongwa kanere, ka dungwa pirere, yalini
milungwagainminaaa terena ibalkobebolepara
milebinga. 2MilepainangwalpainangwaKobaan,
yalini Abe God bole milere, ere ime ungure u
maribe pi na ibal kobe tongwa kanebina, ena di
maribe ere kere di i ibal kobe tobinga. 3 Na ibal
kobemileAbeGod te yaliniWanYesuKirisito bole
penagalemilebingamere, i ibal kobepenagalena
ibal kobe tenana dire, na kane pirebinga kere di
maribe ere i ibal kobe tobinga. 4Na ibal kobe te i
yal kobe para miriin wen painama dire, ka minin
ganin bile i ibal kobe tongwa.

Na ibal kobe nomanin naabilungwa kol ware
milabinga

5Ena ibal nomanin kama sungwamere, God iru
wen ta milekire yalini nomanin naabile aw dun-
gure milemue. Ka main paangwa i, Yesu Kirisito
di na ibal kobe tongure, pirere kere di maribe
ere i ibal kobe tobinwe. 6 Na ibal kobe nomanin
kama sungwa ware mile, “God bole pena gale

milebinwa,” dirabinga, ena kakiibi dire God ka
main wiina ere tekerabinwe. 7 Dimba ibal kobe
nomanin naabilama dire, God aw di ibal kobe
tongwa, na ibal kobe iru nomanin naabilangwa,
ena bole pena gale na ibal kobe inin inin terabin-
gire, GodWan Yesu mayan garu di na tere na ibal
kobe kal digan ere taalime erebinga, yalini kire di
eramue.

8 Na ibal kobe mile, “Kal digan ere taalime
ta erekungwa ibal milebinwa,” dirabina, ena na
inan milebinga mere paikungwa pire ka main
pire nomanin suna ta yekebinwe. 9 God, “Kal
iru eralwa,” dungwa mere erungwa, te kal main
wai paangwa kal para eremue. Yalini iru ere
milungwa, kal digan ere taalime erebinga, di
maribe erabinga, ena yalini pirin i gule erere,
te main paikungwa kal erebinga para kire di
ere na tenangure u wai nabinwe. 10 Na ibal
kobe mile, “Kal digan ere taalime ta erekibinwa,”
dirabina, ena “God kakiibi dimua,” dungwamere
dirabinwe. Dire yalini ka main pire nomanin
suna ta yekirabinwe.

2
Aa ki di ibal tongwa yal Kirisitomilungwa

1 Na kule yega kobe, i ibal kobe kal digan ere
taalime ta erekinana dire, ka minin ganin bile i
teiwe. Ka bile i teiba, na ibal ta kal digan ere
taalime erabinga, ena aa ki di ibal tongwayal, Abe
God bole milere yal iray, na ibal kobe pi kulere
ka di God tere aa ki di na tenamue. Aa ki di
ibal tongwa yal, Yesu Kirisito, kabin sire wai wen
milungwa yal milemue. 2 Kirisito kal wai ere na



1 Yon 2:3 iii 1 Yon 2:9

tongwa pire na ibal kobe kal digan ere taalime
erebinga, Godpirin i gule erena tomue. Tombana
ibal kobe tawle tamama, gariba gul ibal para pirin
gule ere terala dungwa paamue.

3 God kile kaman ka wiina ere terabinga, ena
yalini pire pol sibina di pirabinwe. 4 Yal ta
mile, “Na yalini pire pol siwa,” dinamba God
kile kaman ka wiina ere tekenangwa, ena kaki-
ibi kobaan mile ka main pire nomanin suna ta
yekinamue. 5-6 Dimba ibal ta God ka dungwa
mere pirewiina erangwa, ena ibal iray denmiriin
kirara God tenamue. Yal ta mile, “Na God bole u
taran pi milebinwa,” dire ena yalini Yesu konagi
ere kalkan erungwa mere erala eremue. Iru er-
abinga, enana ibalkobebolepenagaleGod tobina
di pirabinwe.

Yal ta den miriin ibal tenangwa, ena nomanin
naabilungwamilangwa

7 Na ye nobinga kobe, kile kaman ka kwi ta
minin ganin bile i tekebinba, kile kamankaminin
ganin bile i tega, kamin kaya gomawen bilungwa
paamue. Paangwa mere kere di i tongure kaya
piringiray. 8 Dimba nomanin kama sungwa
kalkan kobe kawen wei sungure, te nomanin
naabile aw dungwa kalkan kobe kaya u maribe
ongwa, ena kile kaman ka bile i tega, ka kwi ta u
maribe omue. Yesu Kirisito te i ibal kobe para kal
wai eringa, ena kile kaman ka iray kirara kawen
dima di ibal kobe iru piremue.

9 Ibal kobe nomanin suna naabilama dire, God
aw di ibalin kobe tongwa, yal ta mile, “Na no-
manin suna malia naabilemua,” dinamba yalini

ka main enin kobe den miriin ki ye tenangwa,
ena nomanin kama sungwamere, imo dinangure
mile paimue. 10 Yal ta den miriin enin ta ten-
angwa, ena yal i nomanin suna naabile di paina-
mue. Di paire ibal taw kal digan ere taalime
erama dire, yalini kal ta iru ere ibalin kobe ta
tekenamue. 11Dimba yal ta den miriin ki ye enin
ta tenangwa, ena yalini nomanin kama si paina-
mue. Nomanin kama si paangure yalini omilin gi
dungwa kol warungwa mere warere, gilaa bongi
siribe yaangwa kol warere, nala di nangwa kol ta
kanekimue.

12 I ibal kobe, na kule yega kobe, God Yesu
Kirisito ere wai ere na tongwa pire, i kal digan
ere taalime eringa pirin gule ere i tongwa, ena ka
minin ganin iray bile i teiwe. 13 I gaan kule yenga
yal kobe, kamin kaya goma wen Yesu Kirisito
milungwa, i yalini main pire pol singa pire, ka
minin ganin iray bile i teiwe. I yal garamil kobe, i
yal kobeSatan imunkol ere si kiraninbilingapire,
ka minin ganin iray bile i teiwe.

14Na kule yega kobe, i ibal kobe para Abe God
main pire pol singa pire, ka minin ganin iray bile
i teya. I gaan kule yenga ibal kobe, kamin kaya
goma wen Yesu Kirisito milungwa, i yalini main
pire pol singa pire, kaminin ganin iray bile i teya.
I yal garamil kobe, i yal kobe yobilagi niminin
milere, te God ka main dungwa i pire nomanin
suna yerere, te Satan i mun kol ere si kiranin
bilere, te iru eremilinga pire, kaminin ganin iray
bile i teya.

Gariba gul kal pirebinga maanangwa nomanin

tegi dikirabinga
15 Ena gariba gul kal iru piranga maanangure,

nomanin tegi dikio. Yal ta kal iru nomanin tegi
dinangwa, ena yal i denmiriin AbeGod ta tekena-
mue. 16 Gain kal pirungwa maangure, te omilin
kane irala di pirungure, te gain kal pire yebe
ere kule si warungure, te kalkan iru, gariba gul
kalkan iru main paangwa, Abe God iru main
ta dekemue. 17 Gariba gul wei sinangure, te
gariba gul gain kal pirungwa maangwa para wei
sinamba, ibal ta mile God ka di yalini tongwa
wiina ere te milamia, ena yalini mile painangwal
painamue.

Kirisito kaymin kaya umaribe ongwa
18 Ena na kule yega kobe, gariba kal wei

sinangwa kamin kaun i u maala nangwa paimia.
“Yesu Kirisito kaymin ibal unamua,” dungwa
piringiwe. Pirinba malia Yesu Kirisito kaymin
ibal binanbile u maribe omia, ena gariba kal
wei sinangwa kamin kaun i u maala nama di
kanebinwe. 19 Ibalin kobi na ibal gawlimanan
kobe wen ta milekemia, ena na ibal kobe pisere-
mue. Ibalin kobi na ibal gawlimanan milangwa,
na ibal bole taran milamba, na gawlimanan ta
milekenangwa, ibal kobe iru wen kanama dire,
ibalin kobi na ibal kobe piseremue.

20 Dimba God kabin sire wai wen milungwa
yal, Kirisito yalini inin Iban nusi ere i tongwa,
ena i ibal para inin inin nomanin paangwa mil-
inwe. 21 Ka main kawen dungwa paangwai, i
ta pirekinga, ena ka minin ganin bile i tega i
tamama. I ibal kobe pirere, te kakiibi ta, ka main

kawen dungwa, taran ta dekungwa para piringa,
ena kaminin ganin bile i teya.

22 Yal ta kakiibi dungwa yal ibena mileme? Yal
ta mile, “Yesu imore milere God konagi erungwa
yalKirisito, tamilekemua,” dimia, enayal i kakiibi
dungwa yal milemue. Milere Kirisito kaymin ibal
para milere Abe God te Wan para ka di kile di
mena ere tomue. 23 Ibal ta God Wan ka di kile di
mena ere tenangwa, ena ibal i God pi kulekire,
“NaAbe,” tadi tekenamue. Dimba ibal taGodWan
pire gi di tere ka i di maribe erangwa, ena ibal i
God pi kulere, “Na Abe,” di God tenamue.

Ka main kawen paangwa Kirisito Iban ka nil si
na tongwa

24Kanil si tongwa, gomakawnkulepiringa iray,
i nomanin suna yere aa gi di piro. Aa gi di piranga,
ena i ibal kobe Abe God te yalini Wan Yesu bole
pena gale pi taran milangirawa. 25 Na ibal kobe
mile pairabingal pairabina dire, Kirisito inin, “Kal
iru ere na ibal kobe teralwa,” dire aan kere ye na
tomue.

26 Ibal kobe kakiibi dire bawle i terala di pirun-
gure, na ibalin kobe pirere ka dungwa i ta pireke-
nanadire, kaminin ganinbile i teya. 27 Ibalin kobi
milimba, Yesu Kirisito milere inin Iban nusi ere
i tongure, inga milinwe. Iru milinga ibal ta para
ka nil si i tenamba, Kirisito milere inin Iban nusi
ere i tongwa, main para ka nil si i tomue. Ka nil
si tongwa mere, kirara kawen dungure kakiibi ta
dekemue. Yalini inin Iban ka nil si i tongwa,wiina
erere Kirisito bole pena gale pi taranmilo.

28 Ena na kule yega kobe, i yalini bole pena
gale pi taran milo. Milanga ena yalini kwi gariba

gul kwi u maribe pire unangwa, i ibal kobe kuril
di kanekire gay ta gule tekenanwe. 29 Kirisito
kabin sire wai wen milungwa, i ibal kobe iru
kaninga, ena ibal kobe kabin sire kal wai erun-
gure, God ibalin kobe kule yongwa milungwa
para kananwe.

3
Na ibal para God kule yongure wan abilin

milebinga
1 Abe God den miriin wai wen na ibal kobe

tongwa kaningirawa. Den miriin na ibal kobe
tere, “Na wanan abilan milinwa,” di na ibal
kobe tongure, yalini wan abilin kirara kawen
milebinwe. Gariba ibal God ta pirekemia, ena
ibalin kobi na ibal kobe para ta pirekemue. 2 Ye
nobinga kobe, malia God wan abilin na ibal kobe
milebinga, eme kal ta kwi u maribe pi na ten-
angwa pire pol sekebinwe. Dimba Kirisito kwi
u maribe milangwa kaun, yalini milungwa main
kawen kirara kanabina, ena yalini milungwa
mere na ibal kobe irumilabinwe. 3 “Kirisito kwi u
maribe milamua,” di ibal iru kawen dima di pire
suul milamia, ena Kirisito nomanin naabilungwa
mere, irumile pairala dire, erere kal nigi dongwa
main nigi de pire tomue.

4 Ena ibal ta kal digan ere taalime erangwa,
ena God kile kaman ka se erere pirin painamue.
Ibal kal digan ere taalime erungwamere, God kile
kaman ka se erungwa paamue. 5 Ibal kobe kal di-
gan ere taalime erungwa, God kire di erama dire,
Kirisito gariba gul umaribe pimilungwa, te yalini
kal digan ere taalime ta erekungwa, i ibal kobe

main sui piringiwe. 6Main iru paamia, ena ibal
ta Kirisito bole pena gale pi taran milangwa, kal
diganere taalimeeremilekenamue. Dimba ibal ta
kal digan ere taalime ere eremilangwa, ena ibal i,
Kirisito wen ta kanekire, pire pol sekenamue.

7Na kule yega kobe, ibal ta kakiibi dire i bawle
tenamba, ka dinangwa i, i ta pirekio. I inin ni-
mininmilo. Kirisito kabin sirewaiwenmilungwa
mere, ibal ta kal wai erangwa, ibal i para kabin
sire wai wen milangwa paamue. 8 Satan goma
wen kal digan ere taalime eremia, ena ibal ta kal
diganere taalimeerangwa, ena ibal i Satangawlin
milamue. Iru main paamia, ena Satan konagi
erungwa God Wan si i sutaw erama dire, yalini
gariba gul umaribe omue.

9 God ibal kobe kule yomia, ena ibalin kobi
kal digan ere taalime ta ere milekenamue. God
nomanin te iban para ibalin kobi nomanin suna
milere, te ibalin kobi Nen yalini milemia, ena
ibalin kobi kal digan ere taalime ta ere mileke-
namue. 10 Ibal taw kobe God wan abilin milam
mo, Satanwan abilinmilammo, tamintan guman
kanekun erabine? Ibal ta kal wai ta erekinammo,
den miriin enin ta, ta tekenamia, ena ibal i God
wan abilin ta milekenangwa paamue.

Denanmiranan inin inin te ibeya erebingamain
dungwa

11 Ena ka main nil si tongwa, goma kawn kule
iru dungwa piringa paangwa, “I na ibal kobe
milebinga suna denan miranan inin inin te ibeya
eremilabingapaamua.” 12Yal ta kaanKenmilere,
kal ki erungwa kobaan gawlimanmilere, kebinbi

si gulere, yalini iru ere milungwa mere, na ibal
kobe ta ere milekirabino. Ken kebinbi si gu-
lungwamain we, Ken kalkan erungwa ki erimba,
kebinbi kalkan erungwawai wen eremilemue.

13 Na enan kobe, gariba ibal ka main aa gi di
pirekungwa, ibalin kobi den miriin ki ye i ten-
angwa, i ibal kobe kane buul kunekio. 14 Pire
gi dikire gulungwa gul ain iray pisere, pi pai mi-
langwal milangwa gul ai iray obinga kanebinwe.
Denan miranan enan kobe tobina, main iray
kanebinwe. Ibal ta den miriin ibal kobe teke-
namia, ena ibal i pire gi dikire imo milangwal
milangwa ai iray, ta pi milekenamue. 15 Ibal ta
den miriin ki ye enin ta tongwa, ena ibal i, ibal
si gulungwa yal milungwa mere, milemue. Iru
milemia, ena God ibal iray kule yekungure, mile
painangwal painangwamainpire pol ta sekemue.
16 Na ibal kobe wai milama dire, Yesu Kirisito,
“Na inan gulalga para painamua,” dire gulemue.
Yalini kal iru ere na ibal kobe tongwa, ena den
miriin wai wen na ibal kobe tongwa main kane
pirebinwe. Kane pirebinga, ena na ibal kobe para
na enan kobe wai milama dire, “Gulabinga, para
painamua,” dirabinwe. 17 Dimba yal ta kulgal
bona binanbile aa te nerere, te enin ta kal ta
mo komina irala di pirungwa kanimba, miriin
pire tekire kal ta tekenangwa, ena kulgal bona aa
te nongwa yal mile, “Na God den miriin teiwa,”
dinangwa painamo? I ta paikinangirawa. 18 Na
kule yega kobe, na ibal kobe denan miranan ter-
abinga ka imore di tere, te giranmina tawle imore
di terabinga pisera. Denan miranan terabinga,
konagi kawen ere tere, te aa te wai ere terabinwe.

God guman mina milebinga pire oliba sire ni-
mininmilemilabinga

19 Iru ere milabinga, ena God ka main ibal mi-
labina di pirere, te God guman mina milebinga
pire oliba sire niminin mile milabinwe. 20Na ibal
kobe inan nomanin suna, “I pirin paimua,” di na
tenamba, God kal para kanungwa yal milemia,
pirin paim mo, paikim mo, yalini na kanemue.
21 Iru paimia, ena na ye nobinga kobe i piro. Na
ibal kobe inan nomanin suna, “I pirin paimua,” di
na tekenangwa, enana ibalkobeGodgumanmina
mile denan miranan suna yobilaan bile niminin
milangure milabinwe. 22 God kile kaman ka na
ibal kobe pire wiina erere, te yalini wai pirama
dire, kalkan erabinga, ena na ibal kobe, “Kal ta na
to,” anadiyalini terabingire, na tenamue. 23Yalini
kile kaman ka iru di na ibal kobe tongwa, “Na
Wanan Yesu Kirisito guun kan pire gi di tere, te
yalini mile, ‘I yal kobe milinga suna den miriin
inin inin te ibeya ere milo,’ dungwa mere ere
milo.” 24 Ibal kobe God kile kaman ka wiina
erangwa, ena God bole pena gale ibalin kobi ten-
angure, yalini te ibalin kobi pi taran milamue.
Godmile yalini inin Iban ere na ibal kobe tongwa,
ena God bole pena gale na ibal kobe tongwa pire-
binwe.

4
God Ibanmilimmo, sua tamilimmo, sua i kano,

dungwa
1 Na ye nobinga kobe, ka kebe yal binanbile

gariba gul suna ware kakiibi di milemia, ena
ibal taw mile, “God Iban ka di na tongwa diwa,”

dimba, ibalin kobi para kawen dima di i iru
pirekio. Pirekenanba God di ibalin kobi tom
mo, tekim mo, i ibal kobe sua i kano. 2 God
Iban ka di ibalin kobe tom mo, tekim mo, ka di
i teralga eranga, main kanana. Ibal kobe mile,
“YesuKirisito ere imeureu ibal omua,” dinangwa,
ena God Iban ibalin kobi ka di toma di kananwe.
3 Kananba ibal kobe ka iru ta dekenangwa, ena
God Iban ibalin kobi ka di tekemue. Ka iru di
ungwa iwe, Kirisito kaymin ibal ka iru dung-
wiwe. Goma, “Kaymin unamua,” dungwa pirere,
te malia kaya gariba gul u bawa dimiawa.

4 Na kule yega kobe, i God gawlin milere ka
kebe ibal kakiibi kobaan ka dungwa i ime erinwe.
Kirisito inin Iban i nomanin suna paire niminin
wen milere iban ta gariba ibal nomanin suna
paangwayaa imesimue. 5Enakakebe ibal kakiibi
kobaanmilere gariba gul main pirere ka dungwa
gariba main i ka dimue. Dungure gariba ibal ka
dungwa i piremue. 6 Dimba na ibal kobe God
gawlinmilebinwe. Godpirepol sungwa ibal kobe,
na ka dibinga pirimba, ibal kobe God gawlin ta
milekungwa, ibalin kobi na ka dibinga ta pireke-
mue. Main iru paingwa, ena kawendungwamain
paim mo, kakiibi dungwa main paim mo, kane
bawa dirabinga paamue.

Den miriin ibal tongwa main God inin kobaan
milungwa

7 Na ye nobinga kobe, den miriin ibal tongwa
main God kawn kule ere ibal kobe tomia, ena
denan miranan inin inin te ibeya ere milabinwe.
Ibal ta den miriin ibal tongwa, ena God ibalini
kule yongure, wan abilin milere God pire pol

simue. 8 Den miriin ibal tongwa kobaan God
milemia, ena ibal ta den miriin ibal kobe ta
tekungwa, ibal i pire pol ta si God tekemue. 9Na
ibal kobe Yesu pire mile pairabingal pairabina
dire, GodWan taran nusi gariba gul ere na tomue.
Ere na tongwa mere den miriin na ibal kobe na
tongwa, yalini i maribe ere na tomue. 10 Den
miriin ibal tongwa main iru dungwa paangwa, i
piro. Na ibal kobe denan miranan God tobinga i
tamama, yalini denmiriin na ibal kobe na tere, te
na ibal kobe kal digan ere taalime erebinga, kire
di ere na terala dire, yalini Wan nusi ime ere na
tomue.

11 Na ye nobinga kobe, ena God den miriin
iru na tomia, ena na ibal kobe denan miranan
inin inin te ibeya erere milabinwe. 12 Ibal para
wen God ta kanekimba, na ibal kobe milebinga
suna inin inin denan miranan te ibeya erabinga,
ena God bole pena gale na tenangure, yalini den
miriin tongwa mere, na ibal kobe para iru denan
miranan terala erebinwe.

13 God mile yalini inin Iban na ibal kobe na
tomia, ena God bole pena gale na tongure, yalini
te na ibal kobe u taran milebinga pirebinwe.
14 Pirebingire God Wan gariba ibal para aa ki
di tere a pili dinama dire, yalini Wan nusi ime
erungure, na ibal kobe kanere di maribe ere ibal
tobinwe. 15 Ibal kobe mile, “Yesu God Wan mile-
mua,” dire di gawa dinangwa, ena God bole pena
gale ibalin kobi tenangure, yalini te ibalin kobi
bole u taran pi milamue. 16 Iru painangwa God
den miriin na ibal kobe tongwa kanere pi tegi
yobinwe.

Den miriin ibal tongwa main, God inin kobaan
milemue. Milungure ibal kobe den miriin te mi-
langwal milamia, ena ibalin kobi bole pena gale
God tenangure, ibalin kobi te God bole u taran
pi milamue. 17 God den miriin tongwa mere,
na ibal kobe para iru denan miranan terabinga,
main iru paangwa, kamin kaun ta God ka kol
ere ibal tenangwa kaun, na ibal kobe denan mi-
ranan suna yobilaan bile niminin mile dinan-
gure milabina dire, main iru pirebinwe. Yesu
gariba gul milungwa mere, na ibal kobe para iru
milebinga, ena denanmiranan suna yobilaan bile
niminin mile dinangure milabinwe. 18Kuril pire
tongwa, te den miriin tongwa, main sui i taran
ere nomanin suna ta yekenamue. God denmiriin
tongwamere, ibal pire nomanin suna yenangwa,
enakuril piringamain iwaakiredimenaeramue.
“Na pirin paimua,” dire gain giil pirala di pire,
kuril piremia, ena ibal kobe iru nomanin si pire
milungwa, ibalin kobe God den miriin tongwa
mere, para iru ta tekenamue.

19 God den miriin kaya na tomia, ena na ibal
kobe denanmiranan terabinga paamue. 20 Ibal ta
mile, “Na God denan miranan teiwa,” dinamba,
den miriin ki ye enin ta tenangwa, ena ibalini
kakiibi dungwa ibal milemue. Ibal ta enin ta
kanere denmiriin ta tekenangwa, ena ibalini God
ta kanekire den miriin tenamo? Ta tekenamue.
21 Ena Yesu kile kaman ka iru dungwa paangwa,
“Ibal kobe den miriin God tenangwa, ena ibalin
kobi den miriin enin taw kobe para tenangwa
paamua.”

5
Yesu guun kan pire gi di terabinga gariba kal

pirebingamaangwamanaa di terabinga
1 Ibal kobe mile, “Yesu milere, God konagi

erungwayal, Kirisitomilemua,” direka ipiregidi-
nangwa, ena ibalin kobi Godwan abilinmilemue.
Milungure ibal kobe den miriin nen tenangwa,
ena ibalin kobi den miriin wan para tenamue.
2 God wan abilin kobe denan miranan tobin mo,
tekebin mo, tamintan main pirabine? Denan mi-
ranan God tere, te yalini kile kaman ka pire wi-
ina ere terabinga, ena main i pirabinga paamue.
3 Denan miranan God terabinga, ena yalini kile
kaman ka dungwamainwiina ere terabinwe. Wi-
ina ere terabinga, tameran gain giil pirabine? Ta
pirekerabingiwe. 4God kule yongure para milere
gariba kal pirungwa maangwa manaa di tena-
mue. Manaa di terabinga main iwe, Yesu guun
kan pire gi di terabinga, enamanaa di terabinwe.
5Gariba kal pirungwamaanangure, ibenamanaa
di tename? Ibal ta mile, “Yesu milere God Wan
milemua,” dire ka i pire gi dinangwa, ena ibal i
manaa di tenangwa kuunin painamue.

God inin Wan guun kan di gawa di ibal kobe
tongwa

6 Yesu Kirisito gariba gul ungwa main iwe. Nil
bile Yesu tenamadire, temayan garu di ibal terala
dire, umue. Nil bile na tenama dire, kalin iru
tawle ta pire ukire, nil bile ire te mayan para
ibal terala dire, umue. God Iban kawen kobaan
milungwa, ena ka diga i, yalini pirere, “Kawen
dimua,” di gawa di na ibal kobe tomue. 7 Na

ibal kobe kawen dima di pirabinga, kalin main
sutakobe dungwa di maribe erala piro. 8 God
Iban te nil bile tongwamain temayan garu di ibal
tongwa main, kalin main sutakobe dungwa kane
dimaribe ere, “Main taran paimua,” dimue. 9 Ibal
kobe kalkan kanere di maribe erungwa, na ibal
kobe kawen dima di pirebinba, God kanere maa
kora kule di maribe ere na tongwa iwe. Kirara
kawen dima di pirebingire, yaliniWanmilungwa
mere, God kanere iru di maribe eremue. 10 Ibal
ta pire gi di God Wan tenangwa, ena ibalini no-
manin suna kawen dima di pirimba, ibal ta God
ka dungwa kawen dima di pirekenangwa, ena
God kakiibi dungwamere, ibalini iru dimue. God
kanere yalini Wan ka di maribe erungwa, ibalini
kawen dima di pirekungwa, ena God kakiibi
dungwamere, ibalini iru dimue. 11God kanere di
maribe erungwa, kal iru ere na ibal kobe tongwa
main iru paangwa, na ibal kobe mile pairabin-
gal pairabina dire, God kal iru ere na ibal kobe
na tongure, te mile pairabingal pairabinga main,
yalini Wan inin kobaan milemue. 12 Ibal ta mile,
“God Wan na kobaan milemua,” dire pire gi di-
nangwa, ena ibalini mile painangwal painamba,
ibal ta pire gi iru ta dekenangwa, ena ibalini mile
painangwal painangwamain, i ta pire pol sekena-
mue.

Mile pairabingal pairabingamain dungwa
13 I ibal kobe pire gi di GodWan guun kan tenga,

i ibal kobe mile painangal painanga kaya inga pi-
ranadire, naka iraybile i teya. 14Na ibal kobeGod
guman mina mile denan miranan suna yobilaan
bile nimininmilunguremilebingamain paangwa

iwe, God kal iru iru erala di pirungwa, “Kalin ta
dungwa i, i ere na to,” ana di God terabinga, ena
yalini piramue. 15Kal para ana di yalini tobinga,
yalini pirema di iru pirabinga, ena “Kal ta ere na
to,” dirabinga, kal i ere na tenama di pirebinwe.

16 I enin ta kal digan ere taalime erere pirin
painamba, enderin gaul ai ta pekenama di pi-
ranga, ena enin ta i mile painangwal painama
dire, i ibal kobe enin ta i pire ana di God tengire
mile painangwal painamue. Ibal kobe kal digan
ere taalime erere pirin painamba, enderin gaul
ai ta pekenama di piranga, ka iru di i tobinba,
ibal kobe kal digan ere taalime ta erere enderin
gaul ai nama di piranga iwe, “Ibalin kobi i pire
ana di God to,” ta di i tekiwe. 17 Kal ki erungwa
para kal digan ere taalime erimba, kal digan ere
taalime tawerere pirin paimba, enderin gaul ai ta
pekenama di pirebinwe.

18God ibal kule yongwa, ena ibalin kobi kal di-
gan ere taalime ta ere milekenangwa kanebinwe.
God Wan ibalin kobi kenin ere milungure, kal
ki erungwa kobaan gain giil pire ibalin kobi ta
tekenangwa paamue.

19Kal ki erungwakobaan gariba ibal para kenin
ere ke milimba, God na ibal kobe kule yongwa
milebina kanebinwe.

20Godkawenmilungwa, na ibal kobeyalini pire
pol sirabina dire, God Wan ere ime ure nomanin
pai na ibal kobe tomue. Tongure kanebinwe.
God kawen milungwa na ibal kobe yalini bole
pena gale tere, te yalini Wan Yesu Kirisito para
bole pena gale tobinwe. Iru milungwa mere,

God kirara kawenmilungure, te mile painangwal
painangwamain iru dungwa paamue.

21 Na kule yega kobe, i nomanin suna God ain
dungwa kalkan ta para nomanin tegi dikinama
dire, kalkan i, i mun kal waa to.

